ಮಣ್ಣು ನಮ್ಮಲ್ಲೆರ ಕಣ್ಣು
ಬೆಳೆಗಳ ಬೆಳವಣಿಗೆ ಮಣ್ಣಿನ ಸ್ವಭಾವದ ಮೇಲೆ ಅವಲಂಬಿತವಾಗಿದೆ. ಒಟ್ಟಾರೆ ಜೀವಿಯ ಅಳಿವು-ಉಳಿವು ಅರ್ಧ ಅಡಿ ಮಣ್ಣಿನ ಮೇಲೆ ನಿಂತಿದೆ. ಮಣ್ಣು ನಿಸರ್ಗದ ಜೀವಂತ ಸಂಪತ್ತು. ಎಲ್ಲರಿಗೂ ಚಿರಪರಿಚಿತವಾಗಿರುವ ವಸ್ತು. ಭೂಮಿಯ ಮೇಲ್ಭಾಗದಲ್ಲಿ ಜೀವಂತ ವಸ್ತುಗಳರುವ ಹಾಗು ಸಸ್ಯಗಳನ್ನು ಸಂರಕ್ಷಿಸುತ್ತಿರುವ ಸ್ವಾಭಾವಿಕ ವಸ್ತುಗಳ ಸಂಗ್ರಹವೇ ಮಣ್ಣು. ನಾನಾಬಗೆಯ ಜೀವಿಗಳು ವಾಸಮಾಡುವ ಅವಾಸ ಜಾಗ ಈ ಮಣ್ಣು. ಇದರ ಮೇಲಿನ ಹಾಗು ಎಲ್ಲೆಗಳನ್ನು ಸ್ಪಷ್ಟವಾಗಿ ಕಾಣಬಹುದು. ಆದರೆ ಮಣ್ಣಿನ ಕೆಳಗಿನ ಮಿತಿಯನ್ನು ಗುರುತಿಸುವುದು ಕಷ್ಟ.
ಮಣ್ಣು ಹುಟ್ಟು (Soil Genesis)
ಭೂಮಿಯ ಮೇಲಿನ ಹೊರಪದರದಲ್ಲಿರುವ ಹವಾಮಾನ ಕ್ರಿಯೆಗೊಳಗಾದ ಶಿಥಿಲ ಪದರ. ಪ್ರಾರಂಭದಲ್ಲಿ ಕಲ್ಲು-ಬಂಡೆಗಳು ಭೌತಿಕ ಹಾಗು ರಾಸಾಯನಿಕ ಚಟುವಟಿಕೆಗಳಿಂದಾಗಿ ವಿಘಟನೆಯಾಗಿ ಶಿಥಿಲಗೊಂಡು ಅನಂತರ ಅನೇಕ ಜೀವರಾಶಿಗಳ ಸಾವಿರಾರು ವರ್ಷಗಳ ಚಟುವಟಿಕೆ ಮತ್ತು ಅವುಗಳ ಉಳಿಕೆಗಳ ಸಂಗ್ರಹದಿಂದಾಗಿ ಮಣ್ಣು ರೂಪಾಂತರಗೊಳ್ಳುತ್ತದೆ.
· ವಿವಿದ ಬಗೆಯ ಸಸ್ಯಗಳ ಅವಶೇಷಗಳು (ಎಲೆ, ಹೂ, ಕಡ್ಡಿ, ಬೇರು, ಬೀಜ, ಕಾಯಿ…) ಶಿಲೆಗಳ ಮೇಲೆ ಒಟ್ಟು ಸೇರುತ್ತವೆ.
· ಸಸ್ಯಗಳ ಅವಶೇಷಗಳು ದ್ರಾವಣದೊಂದಿಗೆ ಪ್ರತಿಕ್ರಿಯಿಸಿ ಕೊಳೆಯುವುದಕ್ಕೆ ಪ್ರಾರಂಭಿಸುತ್ತವೆ. ಈ ಕೊಳೆಯುವುಕೆಯಿಂದ ಸೂಕ್ಷ್ಮ ಜೀವಿಗಳ ಉಸಿರಾಡುವಿಕೆಯಿಂದ ಭೂವಿಯಲ್ಲಿ ಇಂಗಾಲ ಅನಿಲ ಹೊರಬೀಳುತ್ತದೆ.
· ಹೊರಬಿದ್ದ ಇಂಗಾಲವು ಮಳೆ ನೀರಿನಲ್ಲಿ ಕರಗಿ ದುರ್ಬಲ ಇಂಗಾಲಾಮ್ಲವುಂಟಾಗುತ್ತದೆ.
· ಕ್ಯಾಲ್ಸಿಯಂ, ಮೆಗ್ನೀಸಿಯಂ ಮತ್ತು ಪೊಟ್ಯಾಸಿಯಂ ಮುತಾಂದ ಪ್ರತ್ಯಾಮ್ಲಗಳು ಮಣ್ಣಿನಿಂದ ತೊಳೆದುಹೋಗುತ್ತವೆ. ಇದರಿಂದ ಮಣ್ಣಿನ ಆಮ್ಲತೆಯು ಹೆಚ್ಚುತ್ತದೆ.
· ಮಣ್ಣಿನಲ್ಲಿ ಜೇಡಿಯ ಕಣಗಳು ಉತ್ಪತ್ತಿಯಾಗುತ್ತವೆ. ಕೃಷಿಗೆ ಯೋಗ್ಯವಾದ ಮಣ್ಣು ಸಿದ್ಧವಾಗುತ್ತೆ.
ಮಣ್ಣಿನಲ್ಲಿರುವ ಸ್ಥಿತಿಗಳು
ಸಾಮಾನ್ಯವಾಗಿ ಯಾವುದೇ ಮಣ್ಣಿನಲ್ಲಿ ಮೂರು ರೀತಿಯ ಸ್ಥಿತಿಗಳು ಇರುತ್ತವೆ. ಘನ ವಸ್ತುಗಳಿರುವ ಘನಸ್ಥಿತಿ. ದ್ರಾವಣ ವಸ್ತುಗಳಿರುವ ದ್ರವಸ್ಥಿತಿ. ಹಾಗು ಕೊನೆಯದಾಗಿ ವಾಯು ವಸ್ತುಗಳಿರುವ ಅನಿಲಸ್ಥಿತಿ. ಮಣ್ಣಿನ ಘನವಸ್ತುಗಳನ್ನು ಮತ್ತೆ ಎರಡು ವಿಭಾಗ ಮಾಡಬಹುದು. ಅವುಗಳಲ್ಲಿ ಒಂದನೆಯದು ನಿರವಯವ ಹಾಗು ಎರಡನೆಯದು ಸಾವಯವ ಘನ ವಸ್ತುಗಳು. ಮಣ್ಣಿನ ದ್ರವ ವಸ್ತುಗಳನ್ನು ನೀರು ಮತ್ತು ಲವಣಗಳನ್ನಾಗಿ ವಿಂಗಡಿಸಬಹುದು. ಉದಾಹರಣೆಗೆ, ಕ್ಯಾಲ್ಸಿಯಂ, ಮೆಗ್ನೀಷಿಯಂ, ನೈಟ್ರೇಟ್, ಸಲ್ಫೇಟ್ ಮತ್ತು ಸೋಡಿಯಂ. ಇನ್ನು ಮೂರನೆ ಸ್ಥಿತಿಯೇ ಅನಿಲ ಸ್ಥಿತಿ. ಅವುಗಳಲ್ಲಿ ಮುಖ್ಯವಾಗಿ ಆಮ್ಲಜನಕ, ಸಾರಜನಕ ಮತ್ತು ಇಂಗಾಲ.
ಮಣ್ಣಿನ ಪಾರ್ಶ್ವದೃಶ್ಯ (Soil profile)
ಮಣ್ಣಿನ ಸಾಮಾಗ್ರಿಗಳು ಮಣ್ಣಿನಲ್ಲಿ ಪದರಗಳಾಗಿ ಜೋಡಣೆಗೊಂಡಿಲ್ಲ. ಅವು ಮಣ್ಣಿನ ಮೂಲ ಸಾಮಗ್ರಿಗಳು ಪರಿವರ್ತನೆ ಹೊಂದಿರುವುದರಿಂದ ಸ್ಪಷ್ಟ ಪದರ ಅಥವಾ ಸ್ತರಗಳಾಗಿ ಭೂಮಿಗೆ ಸಮಾನಾಂತರವಾಗಿ ಉಂಟಾದವು. ಈ ಪದರಗಳಿಗೆ ಮಣ್ಣಿನ ವಲಯ(ಹೊರೈಜನ್)ಗಳೆಂದು ಹೆಸರು. ಮಣ್ಣುಗಳು ಬೇರೆ ಬೇರೆ ಇದ್ದರೂ ಸಹ ಒಂದೇ ರೀತಿಯ ಪದರುಗಳನ್ನು ಕಾಣಬಹುದು. ಭೂಮಿಯ ಮೇಲಿನ ಭಾಗವನ್ನು ‘0’ ವಲಯವೆಂದು ಕರೆಯುದುಂಟು. ಇದು ಕಸಕಡ್ಡಿಗಳಿಂದ ಕೂಡಿರುವ ವಲಯ. ಇದರಲ್ಲಿ ನಿರಂತರವಾಗಿ ಕೃಷಿ ಮಾಡಬಹುದು. ನಂತರ ಭಾಗವನ್ನು ‘A’ ವಲಯವೆಂದು ಕರೆಯುದುಂಟು. ಇದು ನಷ್ಟದ ವಲಯ. ಈ ಪದರದಿಂದ ಜೇಡಿ ಮತ್ತು ಪೋಷಕಾಂಶಗಳು ಸೋಸಿ ಕೆಳಗಿನ ಪದರವನ್ನು ಸೇರುತ್ತದೆ. ನಂತರದ ಭಾಗವನ್ನು ‘B’ ವಲಯವೆಂದು ಕರೆಯುದುಂಟು. ಇದು ಸಂಗ್ರಹದ ವಲಯ. ಈ ವಲಯದಲ್ಲಿ ಮೇಲಿನ ಪದರದಿಂದ ಸೋಸಿ ಬಂದ ಎಲ್ಲಾ ಪೋಷಕಾಂಶಗಳು ಸಂಗ್ರಹವಾಗುತ್ತೆವೆ. ನಂತರದ ಭಾಗವನ್ನು ‘C’ ವಲಯವೆಂದು ಕರೆಯುದುಂಟು. ಇದು ಮೂಲ ಸಾಮಾಗ್ರಿಗಳು ಹುದುಗಿರುವ ವಲಯ. ನಂತರದ ವಲಯದಲ್ಲಿ ಬಂಡೆಗಳನ್ನು ಕಾಣಬಹುದು.
ಮಣ್ಣಿನಲ್ಲಿರುವ ಬಗೆಗಳು
ಗಟ್ಟಿ ಕಲ್ಲುಬಂಡೆಯು ಹವಾಮಾನಕ್ರಿಯೆಗೊಳಗಾದಾಗ ಮಣ್ಣು ಸಾಕಷ್ಟು ಪ್ರಮಾಣದಲ್ಲಿ ಶೇಖರವಾಗುತ್ತದೆ. ಆಗ ಅದು ಸಸ್ಯಗಳ ಬೆಳವಣಿಗೆಗೆ ಬೇಕಾದ ಮಾಧ್ಯಮವಾಗಿರುತ್ತದೆ. ಈ ರೀತಿಯ ಮಣ್ಣಿನ ಸಂಗ್ರಹವು ಶಿಲೆಗಳು ಶಿಥಲಗೊಂಡಾಗ ಉಂಟಾಗಬಹುದು. ಗಾಳಿಯಿಂದ ಉಂಟಾಗಿರಬಹುದು, ಅದನ್ನು ಬಂಕೆ ಮಣ್ಣು ಎಂದು ಕರೆಯುದುಂಟು. ನೀರಿನಿಂದ ಸಾಗಿತವಾಗಿರಬಹುದು, ಇದಕ್ಕೆ ಮೆಕ್ಕಲುಮಣ್ಣು ಎಂದು ಕರೆಯುದುಂಟು. ಮಂಜಿನಿಂದ ಉಂಟಾಗಿರಬಹುದು, ಇದಕ್ಕೆ ನೀರ್ಗಲ್ಲು ಮಣ್ಣು ಎಂದು ಕರೆಯುದುಂಟು.
ಮರಳು ದಿಬ್ಬಗಳು (Sand dunes)
ಗಾಳಿಯಿಂದ ಸಾಗಣೆಗೊಂಡ ಒಂಡು ಹಾಗು ಜೇಡಿಯು ವಿಶಾಲವಾದ ಪ್ರದೇಶದಲ್ಲಿ ಹರಡಿಕೊಂಡು ಬಂಕೆಮಣ್ಣಿನ ಶೇಖರವೆನಿಸಿಕೊಳ್ಳುತ್ತದೆ. ಒಂದೇ ಒಂದು ಮೂಲದಿಂದ ಸಾಗಣೆಗೊಂಡ ಮಣ್ಣು ನೂರಾರು ಮೈಲಿ ಪ್ರದೇಶದ ಮೇಲೆ ಹೊದಿಕೆಯಂತೆ ಹರಡಿರಬಹುದು. ಹೀಗೆ ಶೇಖರವಾದ ಬಂಕೆ ಮಣ್ಣು ಕೆಲವಡೆಗಳಲ್ಲಿ ನೂರು ಅಡಿಗಳಿಗಿಂತಲೂ ಆಳವಿರಬಹುದು. ಮೂಲಕ್ಕೆ ಸಮೀಪವಿರುವ ಸ್ಥಳಗಳಲ್ಲಿ ಬಂಕೆ ಮಣ್ಣಿನ ಆಳವು ಹೆಚ್ಚಾಗಿರುತ್ತದೆ. ಕಣಗಳೂ ಸಹ ದಪ್ಪವಾಗಿರುತ್ತದೆ. ಮೂಲದಿಂದ ದೂರಕ್ಕೆ ಹೋದಂತೆಲ್ಲಾ ಈ ಮಣ್ಣುಗಳ ಆಳ ಕಡಿಮೆಯಾಗುತ್ತಾಹೋಗಿ ಕಡೆಯಲ್ಲಿ ಇವುಗಳನ್ನು ಗುರುತಿಸುವುದೇ ಕಷ್ಟವಾಗಬಹುದು.
ಸಸ್ಯಗಳು ಕಡಿಮೆ ಇರುವ ಪ್ರದೇಶಗಳಿಂದ ಗಾಳಿಯು ಮಣ್ಣು ಅಥವಾ ಮರಳಿನ ಕಣಗಳನ್ನು ಎತ್ತಿಕೊಂಡು ಹೋಗುತ್ತದೆ. ಮಣ್ಣು ಅಥವಾ ಮರಳಿನ ಮೂಲವು ಮರುಭೂಮಿ, ಸಮುದ್ರತೀರ, ನದೀಬಯಲು ಮತ್ತು ನೀರ್ಗಲ್ಲುಗಳಿಂದ ಬಂದು ಶೇಖರವಾದ ಮಣ್ಣುಗಳಿರಬಹುದು. ಈ ಮರಳು ದಿಬ್ಬಗಳಲ್ಲಿ ಸಾಧಾರಣವಾಗಿ ನೀರು ಮತ್ತು ಪೋಷಕಾಂಶಗಳು ಬಹಳ ಅಲ್ಪ ಪ್ರಮಾಣದಲ್ಲಿರುವುದರಿಂದ ಸಸ್ಯಗಳು ಬಹಳ ಕಡಿಮೆ.
ನೀರ್ಗಲ್ಲು ಮಣ್ಣು
ನೀರ್ಗಲ್ಲು ಯುಗದಲ್ಲಿ ಭೂಮಿಯ ಬಹುಭಾಗವು ಮಂಜುವಿನಿಂದ ಕೂಡಿತ್ತು. ಬೇರೆ ಬೇರೆ ಕಾರಣಗಳಿಂದ ನೀರ್ಗಲ್ಲುಗಳು ಚಲಿಸುವಾಗ ದಾರಿಯಲ್ಲಿ ಸಿಗುವ ಮಣ್ಣು ಹಾಗು ಉಳಿದ ವಸ್ತುಗಳನ್ನು ಸೇರಿಸಿಕೊಂಡು ಮುಂದೆ ಸಾಗುತ್ತವೆ. ಈ ರೀತಿಯಲ್ಲಿ ಮಣ್ಣಿನಿಂದ ಬೇರ್ಪಡಿಸಲಾದ ವಸ್ತುಗಳ ಪ್ರಮಾಣ ಹೆಚ್ಚಿದಾಗ ಮಣ್ಣಿನ ಆಳ ಕಡಿಮೆಯಾಗುತ್ತದೆ. ನೀರ್ಗಲ್ಲುಗಳು ಸಂಚಯ ಹಾಗು ತೇಮಾನಗಳೆಂದು ಎರಡು ಪ್ರದೇಶಗಳಿರುತ್ತವೆ. ಮಂಜು ಬೀಳುವಿಕೆಯ ಪ್ರಮಾಣವು ಅದು ಕರಗುವಿಕೆಯ ಪ್ರಮಾಣಕ್ಕಿಂತಲೂ ಹೆಚ್ಚಾಗಿದ್ದರೆ ಸಂಚಯವು ಮುಂದುವರಿಯುತ್ತದೆ. ಸಂಗ್ರಹಣೆ ಮುಂದುವರಿದಂತೆ ಅದರ ಗಾತ್ರವು ಸಹ ಹೆಚ್ಚುತ್ತದೆ. ಸಂಗ್ರಹಿಸಿದ ಕಲ್ಲುಗಳ ರಾಶಿಯನ್ನು ಅಲ್ಲಿಯೇ ಶೇಖರವಾಗುವಂತೆ ಮಾಡುತ್ತದೆ.
ಮೆಕ್ಕಲು ಮಣ್ಣು
ತೊರೆ, ಹಳ್ಳ, ನದಿ ಮುಂತಾದ ಜಾಗದಲ್ಲಿ ಹರಿಯುವ ನೀರಿನಿಂದ ಶೇಖರವಾದ ಮಣ್ಣು. ಜಲ ಪ್ರವಾಹವುಂಟಾದಾಗ ಮಣ್ಣು ಕೊಚ್ಚಿಕೊಂಡು ಹೋಗುತ್ತದೆ. ನದೀ ಬಯಲುಗಳು ನೀರಿನಿಂದ ಮುಚ್ಚಿಹೊಗುತ್ತೆ. ಈ ಪ್ರವಾಹ ನೀರು ನಿಧಾನವಾಗಿ ಹಿಂದಕ್ಕೆ ಚಲಿಸುವುದರಿಂದ ಕೊಚ್ಚಿಕೊಂಡ ಬಂದ ಸೂಕ್ಷ್ಮವಾದ ಮಣ್ಣಿನ ಕಣಗಳು ಬಯಲು ನೆಲದ ಮೇಲೆ ಶೇಖರವಾಗುತ್ತೆ. ಪದರ ಮೇಲೆ ಪದರ ಮಣ್ಣು ಬಂದು ಶೇಖರವಾಗುತ್ತೆ. ಇಂತಹ ಮಣ್ಣುಗಳನ್ನು ಮೆಕ್ಕಲು ಮಣ್ಣು ಎಂದು ಹೇಳಲಾಗಿದೆ. ಇವುಗಳನ್ನು ಗಂಗಾ ನದಿ ಮುಖಜ ಬಯಲುಗಳಲ್ಲಿ ಕಾಣಬುಹುದು.
‘ಬಿಪಿಓ’ ಗದ್ದಲದಲ್ಲಿ ಮರೆತ ‘ಬಿಪಿಎ’!

ಬಳಕೆಬಿಸ್ಫೆನಾಲ್ – ಎ ಒಂದು ಜೈವಿಕ ಸಂಯುಕ್ತ ವಸ್ತು. ಇದನ್ನು ಸಾಮಾನ್ಯವಾಗಿ ಬಿ.ಪಿ.ಎ (BPA) ಎಂದು ಕರೆಯುತ್ತಾರೆ. ಬಿಸ್ಫೆನಾಲ್ – ಎ ಯನ್ನು ಪ್ರಪ್ರಥಮ ಬಾರಿಗೆ ೧೮೯೧ರಲ್ಲಿ ರಷ್ಯಾದ ರಸಾಯನಿಕ ವಿಜ್ಞಾನಿ ಎ.ಪಿ.ಡಿಯನಿನ್ ಪ್ರಪ್ರಂಚಕ್ಕೆ ಪರಿಚಯಿಸಿದರು. ಇದನ್ನು ಪಾಲಿಕಾರ್ಬೋನೆಟೆಡ್ ಪ್ಲ್ಯಾಸ್ಟಿಕ್ ಹಾಗು ಇಪಾಕ್ಸಿ ರಸಾಯನಿಕ ರಾಳವನ್ನು ತಯಾರಿಸಲು ಬಳಸುತ್ತಾರೆ. ಬಿಸ್ಫೆನಾಲ್ – ಎ ರಸಾಯನಿಕವು ಈಸ್ಟ್ರಜೆನಿಕ (ಮದಜೆನಕ)ವೆಂದು ಪರಿಚಯವಿತ್ತು. ೨೦೦೮ರಲ್ಲಿ ಬಿಸ್ಫೆನಾಲ್ – ಎ ಬಳಕೆ ಮತ್ತು ಅದರ ಆರೋಗ್ಯದ ಮೇಲೆ ಆಗು ಪರಿಣಾಮಗಳನ್ನು ಎಲ್ಲಾ ಮಾದ್ಯಮಗಳು ವರದಿ ಮಾಡಿದ್ದವು. ೨೦೧೦ರಲ್ಲಿ ಅಮೇರಿಕದ ಅಂತರಾಷ್ಟ್ರೀಯ ಸಂಸ್ಥೆಯ ವರದಿಯಲ್ಲಿ ಗಾಬರಿ ಮೂಡುವ ವಿಷಯಗಳನ್ನು ವರದಿಮಾಡಿತು. ಭ್ರೂಣ, ಶಿಶು ಹಾಗು ಮಕ್ಕಳ ಆರೋಗ್ಯದ ಮೇಲೆ ಕೆಟ್ಟ ಪರಿಣಾಮ ಬೀರುತ್ತದೆ. ಗಂಡು ಲಕ್ಷಣಗಳು ರೂಪಾಂತರ ಹೊಂದಿ ಹೆಣ್ಣು ಲಕ್ಷಣಗಳಾಗಿ ಪರಿವರ್ತನೆ ಆಗುತ್ತದೆ ಎಂದು ವರದಿ ಹೇಳುತ್ತದೆ. ಅಮೇರಿಕದ ಅಂತರಾಷ್ಟ್ರೀಯ ಸಂಸ್ಥೆಯು ಇಲಿಗಳ ಮೇಲೆ ಪ್ರಯೋಗ ಮಾಡಿದಾಗ ಈ ರೀತಿಯ ಮಾರ್ಪಾಡು ಹೊಂದಿದ್ದು ಕಂಡುಬಂದಿದೆ. ಇದರಿಂದಾಗಿ ಸೆಪ್ಟಂಬರ್ ೨೦೧೦ರಲ್ಲಿ ಕೆನಡಾ ದೇಶವು ಬಿಸ್ಫೆನಾಲ್ – ಎ ವಿಷ ವಸ್ತುವೆಂದು ಘೋಷಿಸಿತು. ಅದಲ್ಲದೇ ಮಕ್ಕಳು ಕುಡಿಯುವ ಹಾಲು ಬಾಟಲುಗಲ್ಲಿ ಬಿಸ್ಫೆನಾಲ್ – ಎ ಬಳಕೆಯನ್ನು ನೀಷೇದಿಸಿದೆ.
ಬಿಸ್ಫೆನಾಲ್-ಎ ಯನ್ನು ಮುಖ್ಯವಾಗಿ ಪ್ಲ್ಯಾಸ್ಟಿಕ್ ತಯಾರಿಕೆಯಲ್ಲಿ ಬಳಸಲಾಗುತ್ತದೆ. ೧೯೫೭ರಿಂದಲೂ ಬಿಸ್ಫೆನಾಲ್ – ಎ ವಾಣಿಜ್ಯಕವಾಗಿ ಬಳಕೆಯಲ್ಲಿದೆ. ಪಾರದರ್ಶಕವಾದ ಹಾಗೂ ಬಹುತೇಕವಾಗಿ ಒಡೆಯದ ಪ್ಲ್ಯಾಸ್ಟಿಕ್‌ನ್ನು ನೀರಿನ ಬಾಟಲು, ಸಿಡಿ/ಡಿವಿಡಿಗಳೂ, ಮನೆ ಬಳಕೆಯ ಸಾಮಾಗ್ರಿಗಳು, ಕ್ರೀಡಾ ಸಾಮಾಗ್ರಿಗಳು, ವೈದಕೀಯ ಹಾಗು ದಂತ ಉಪಕರಣಗಳು, ಕಣ್ಣಿನ ಗ್ಲಾಸ್ ಲೆನ್ಸಗಳು, ನೀರಿನ ಪೈಪುಗಳು, ಶೇಕರಣಾ ಸಾಮಗ್ರಿಗಳನ್ನು ಒಳಗೊಂಡಂತೆ ಹಲವಾರು ಸಾಮಾನ್ಯ ಉತ್ಪನ್ನಗಳ ತಯಾರಿಕೆಯಲ್ಲಿ ಬಿಸ್ಫೆನಾಲ್-ಎ ಬಳಸುತ್ತಾರೆ.
ಬಿಸ್ಫೆನಾಲ್-ಎ ಯನ್ನು ಹೊಂದಿರುವ ಇಪಾಕ್ಸಿ ರಸಾಯನಿಕ ರಾಳಗಳನ್ನು ಬಹುತೇಕವಾಗಿ ಆಹಾರ ಹಾಗು ಪಾನೀಯ ಕ್ಯಾನುಗಳ ಒಳಭಾಗದ ಲೇಪನವಾಗಿ ಬಳಸತ್ತಾರೆ. ಈ ಹಿಂದೆ ಬಿಸ್ಫೆನಾಲ್-ಎ ಯನ್ನು ಶೀಲಿಂದ್ರನಾಶಕವಾಗಿ ಬಳಸಲಾಗುತ್ತಿತ್ತು.
ಪರಿಣಾಮಗಳು
ಹಲವು ಅಧ್ಯಯನಗಳ ಪ್ರಕಾರ ಬಿಸ್ಫೆನಾಲ್-ಎ ಯನ್ನು ಮಾನವ ಕುಲಕ್ಕೆ ಕಂಟಕವೆಂದು ಹಣೆಪಟ್ಟಿ ಕಟ್ಟಲಾಗಿದೆ. ಇದರ ಬಳಕೆಯಿಂದ ಮುಂದಿನ ದಿನಗಳಲ್ಲಿ ಮಹಿಳೆಯರಲ್ಲಿ ಮುಂಚಿತವಾಗಿ ಮೈನೆರೆಯುವ ಬಗ್ಗೆ ಹಾಗು ಸ್ತನ ಗ್ರಂಥಿಗಳ ಮೇಲೆ ಗಾಡ ಪರಿಣಾಮ ಬೀರುತ್ತದೆ ಎಂದು ಅಮೇರಿಕದ ನ್ಯಾಷನಲ್ ಇನ್ಸಿಸ್ಟಿಟ್ಟೂಟ್ ಆಫ್ ಹೆಲ್ತ್ ವರದಿ ಹೇಳುತ್ತದೆ
ಹಲವು ಸಂಶೋಧನಾ ವರದಿಯ ಪ್ರಕಾರ ಬಿಸ್ಫೆನಾಲ್-ಎ ಯನ್ನು ಧೀರ್ಘ ಕಾಲದವರೆಗೂ ಬಳಸಿದರೆ ಸ್ಥೂಲಕಾಯ ಹೆಚ್ಚಾಗಬಹುದು ಎಂದು ಹೇಳಿದೆ. ಈ ಅಂಶವು ಸಾರ್ವಜನಿಕ ವಲಯದಲ್ಲಿ ಹಲವಾರು ಚರ್ಚೆಗೆ ಒಳಪಟ್ಟಿದೆ.
ಅಮೇರಿಕದ ನ್ಯಾಷನಲ್ ಇನ್ಸಿಸ್ಟಿಟ್ಟೂಟ್ ಆಫ್ ಹೆಲ್ತ್ ವರದಿಯ ಪ್ರಕಾರ ಭ್ರೂಣ, ಹಸುಳುಯ ಬೆಳೆವಣಿಗೆ ಹಾಗು ಅದರ ನಡವಳಿಕೆ ಮೇಲೆ ಬಿಸ್ಫೆನಾಲ್-ಎನ ಪರಿಣಾಮಗಳ ಬಗ್ಗೆ “ಸ್ವಲ್ಪ ಮಟ್ಟಗಿನ ಕಳವಳ”ವಿದೆ ಎದು ನಿರ್ಧರಿಸಲಾಗಿತು.
೨೦೦೨ರ ವರದಿಯ ಪ್ರಕಾರ ಬಿಸ್ಫೆನಾಲ್-ಎ ರಸಾಯನಿಕ ಅಂಶವು ನರಮಂಡಲದ ಕೆಲಸವನ್ನು ಮೊಟಕುಗೊಳಿಸುತ್ತದೆ. ಇದು ತನ್ನ ಬಹು ಮಾರ್ಗಗಳ ಮೂಲಕ ನರಮಂಡಲದ ಚಟುವಟಿಕೆಯನ್ನು ನಿಯಂತ್ರಿಸಬಹುದು ಅಥವಾ ಬದಲಿಸಬಹುದು. ಹಲವು ಬಾರಿ ಬಿಸ್ಫೆನಾಲ್-ಎ ಯನ್ನು ಇಲಿಗಳಿಗೆ ತಿನ್ನಿಸಿ ಪ್ರಯೋಗ ಮಾಡಲಾಯಿತು. ಈ ಪ್ರಯೋಗದಿಂದ ಹಲವು ಗಾಬರಿ ವಿಷಯಗಳು ಹೊರಬಂದವು. ಮಿದುಳಿನ ರಚನೆ, ಚಟುವಟಿಕೆ ಹಾಗು ನಡವಳಿಕೆ ಮೇಲೆ ನಿರಂತರವಾದ ಪರಿಣಾಮ ಬೀರಬಹುದು ಎಂದು ಪ್ರಯೋಗದ ವರದಿ ಹೇಳಿದೆ.
ಬಿಸ್ಫೆನಾಲ್-ಎ ಗೆ ಶಿಶುವು ಒಡ್ಡಿಕೊಂಡಾಗ ಅದು, ಲೈಂಗಿಕವಾಗಿ ದ್ವಿರೂಪಿ ಮೆದುಳು ರಚನೆಯ ಮೇಲೆ ಗಾಡ ಪರಿಣಾಮ ಬೀರಬಹುದು ಎಂದು ವರದಿ ಹೇಳುತ್ತದೆ.
ಬಿಸ್ಫೆನಾಲ್-ಎ ಯನ್ನು ಅಧಿಕವಾಗಿ ಮಹಿಳೆ ಸೇವಿಸಿದ್ದಲ್ಲಿ ಸ್ತನಗಳ ಆಕಾರ ಮಾರ್ಪಾಡಿಸುವುದರ ಜೋತೆಗೆ ಸ್ತನ ಕ್ಯಾನ್ಸರ್ ಬರುವ ಸಂಭವಗಳು ಹೆಚ್ಚಾಗಿ ಇರುತ್ತದೆ ಎಂದು ವರದಿ ಹೇಳುತ್ತದೆ.
ಆದಷ್ಟೂ ಪ್ಲ್ಯಾಸ್ಟಿಕ್‌ಯನ್ನು ಕಡಿಮೆ ಬಳಸೋಣ ಮುಂದಿನ ದಿನಗಳನ್ನು ನೆಮ್ಮದಿಯಿಂದ ಬದುಕುವ ಕಲೆಯನ್ನು ಬೆಳೆಸೋಣ. ಪರಿಸರವನ್ನು ಪ್ಲ್ಯಾಸ್ಟಿಕ್ ಮುಕ್ತ ಗೊಳಿಸಿ ಮಣ್ಣಿನ ಅರೋಗ್ಯವನ್ನು ಕಾಪಾಡೋಣ. ಪ್ಲ್ಯಾಸ್ಟಿಕ್‌ಗೆ ಧಿಕ್ಕರಿಸಿ, ಸ್ವಾಭಾವಿಕ ವಸ್ತುಗಳನ್ನು ಬಳಸೋಣ, ಸುಂದರ ಪರಿಸರವನ್ನು ಮುಂದಿನ ಜನಾಂಗಕ್ಕೆ ಬಳುವಳಿಯಾಗಿ ನಿಡೋಣ.
ಕೃಷಿ ಮೇಲ್ಮಣ್ಣು ನಾಪತ್ತೆ!
‘ಗಂಧವತೀ ಧರಣಿ’ ಎಂಬ ಮಾತಿನಂತೆ ಮಣ್ಣು ಸಕಲ ಚರಾಚರಗಳ ಜೀವಚೈತನ್ಯದ ಸೆಲೆ. ಭೂಮಿಯನ್ನು ಸಜೀವವನ್ನಾಗಿ ಇಟ್ಟಿರುವುದೇ ಈ ಮೇಲ್ಮಣ್ಣು. ಹಬ್ಬುವ ಕಾಡು, ಹರಿಯುವ ನದಿಗೂ ಕಸುವು ನೀಡುವ ಈ ಮೇಲ್ಮಣ್ಣು ಕೃಷಿಯಲ್ಲಂತೂ ಸರ್ವಸ್ವ! ಇಂತಹ ಸಂಜೀವಿನಿ ಮಣ್ಣು ಇಂದು ಅಪಾಯದ ಅಂಚಿನಲ್ಲಿದೆ. ಮಾನವ ದುರಾಸೆ ಮತ್ತು ಅವಿವೇಕಿತನದ ಬಲಿಪಟ್ಟಿಯಲ್ಲಿ ಮಣ್ಣು ಕೂಡ ಇಂದು ಮೇಲಿನ ಸ್ಥಾನವನ್ನೇ ಪಡೆದಿದೆ.
ಮಣ್ಣೆಂದರೆ ಒಂದು ನಿರ್ಜೀವವಾದ ಜಡ ವಸ್ತುವಲ್ಲ, ಪೃಥ್ವಿಯ ಮೇಲೆ ಅವರಿಸಿರುವ ನಿರ್ಜೀವ ವೃತ್ತಿಕೆಯಲ್ಲ, ಬದಲಾಗಿ ಅದೊಂದು ಜೀವ ತುಂಬಿದ ಸಚೇತನ ವಸ್ತು. ಮಣ್ಣು ರಾತ್ರೋರಾತ್ರಿ ಉದ್ಭವ ವಸ್ತುವಲ್ಲ, ಕೋಟಿ- ಕೋಟಿ ವರುಷಗಳ ಕಾಲ ವಾತಾವರಣದ ಹಲವು ಕ್ರಿಯೆಗಳಿಗೆ ಒಳಗಾಗಿ ಮಾರ್ಪಾಡಾಗಿ ಬಂದಿರುವ ಒಂದು ಸಂಕೀರ್ಣ ವಸ್ತು. ಮಣ್ಣಿನಲ್ಲಿರುವ ಜೀವ ಸತ್ವ ಚಟುವಟಿಕೆಗಳೇ ನಮಗೆ ಜೀವನಾಧಾರ. ಕೇವಲ ಅಂಗುಲ ಮಣ್ಣು ತಯಾರಾಗಬೇಕಾದರೆ 300ರಿಂದ 500 ವರ್ಷಗಳೇ ಬೇಕಾಗುತ್ತವೆ.
ಮಣ್ಣು ಮತ್ತು ನೀರು ಇವೆರಡು ನೈಸರ್ಗಿಕ ಸಂಪನ್ಮೂಲಗಳು, ಇವುಗಳ ಸಮರ್ಪಕ ಬಳಕೆ ಬೆಳೆಗಳ ಉತ್ಪಾದನೆಯಲ್ಲಿ ಬಹಳ ಅವಶ್ಯಕ. ಬೆಳೆಯುತ್ತಿರುವ ಬೆಳೆಗಳಿಗೆ ಬೇಕಾದ ಪೋಷಕಾಂಶ ಹಾಗೂ ನೀರನ್ನು ಹಿಡಿದಿಟ್ಟುಕೊಳ್ಳುವ ಮಾಧ್ಯಮ ಮಣ್ಣು. ಉತ್ತಮ ಬೆಳೆಯನ್ನು ತೆಗೆಯಬೇಕಾದರೆ ಮಣ್ಣಿನಲ್ಲಿ ನೀರಿನ ಬಸಿಯುವಿಕೆಯ ಅವಶ್ಯಕತೆ ಇರುತ್ತದೆ. ಮಣ್ಣಿನ ಸ್ಥಿತಿಯನ್ನು ಕಾಪಾಡಿಕೊಂಡು ಬರಬೇಕಾದರೆ ಭೂಮಿಯಲ್ಲಿ ನಿರಾತಂಕವಾಗಿ ನೀರು ಚಲಿಸುವುದಕ್ಕೆ ಅವಕಾಶವಿರಬೇಕು. ವಾಯುಚಲನೆ, ನೀರಿನ ಬಸಿಯುವಿಕೆಗೆ ಅಡಚಣೆ ಉಂಟಾದರೆ ಬೆಳೆಗಳ ಬೆಳವಣಿಗೆ ಕುಂಠಿತವಾಗುವುದು.
ಕರ್ನಾಟಕವನ್ನು ಮಣ್ಣಿನ ರಚನೆ, ಆದ್ರತೆ, ಎತ್ತರ, ಮೇಲ್ಮೈ ರಚನೆ, ಸಸ್ಯ ವೈವಿಧ್ಯ, ಮಳೆ ಹಾಗೂ ಇತರ ಕೃಷಿ- ಹವಾಮಾನ ಅಂಶಗಳ ಆಧಾರದ ಮೇಲೆ ಹತ್ತು ಕೃಷಿ-ಹವಾಮಾನ ವಲಯಗಳಾಗಿ ವಿಂಗಡಿಸಲಾಗಿದೆ. ರಾಜ್ಯದಲ್ಲಿ ಮುಖ್ಯವಾಗಿ ನೈಋತ್ಯ ಮಾರುತ (ಜೂನ್ದ್ ನಿಂದ ಸೆಪ್ಟೆಂಬರ್- 806 ಮಿ.ಮೀ.) ಹಾಗೂ ಈಶಾನ್ಯ ಮಾರುತಗಳ (ಅಕ್ಟೋಬರ್ ನಿಂದ ಡಿಸೆಂಬರ್- 195 ಮಿ.ಮೀ.) ಮೂಲಕ 1139 ಮಿ.ಮೀ.ನಷ್ಟು ಸಾಮಾನ್ಯ ಮಳೆಯಾಗುತ್ತದೆ.
ಮಳೆಗಾಲ ನಂತರದ (ಜನವರಿಯಿಂದ ಮಾರ್ಚಿವರೆಗೆ) ಮಳೆ ಸುಮಾರು 14 ಮಿ.ಮೀ. ಹಾಗೂ ಮಳೆಗಾಲದ ಮುನ್ನಾ ಅವಧಿಯಲ್ಲಿ (ಏಪ್ರಿಲಿನಿಂದ ಮೇ ವರೆಗೆ) 124 ಮಿ.ಮೀ.ನಷ್ಟಿರುತ್ತದೆ. ಹಾಗಾಗಿ ರಾಜ್ಯವು ಮೂರು ಕೃಷಿ ಋತುಮಾನಗಳನ್ನು ಹೊಂದಿದೆ- ಮುಂಗಾರು (ಏಪ್ರಿಲಿನಿಂದ ಸೆಪ್ಟೆಂಬರ್), ಹಿಂಗಾರು (ಅಕ್ಟೋಬರ್ ನಿಂದ ಡಿಸೆಂಬರ್) ಮತ್ತು ಬೇಸಿಗೆ (ಜನವರಿಯಿಂದ ಮಾರ್ಚಿ).
ಮಣ್ಣು ಆರೋಗ್ಯಪೂರ್ಣವಾಗಿ ಸಕಲ ಪೋಷಕಾಂಶ, ಖನಿಜಾಂಶಗಳ ಖಜಾನೆಯಂತಾಗಲು, ಗಿಡಗಳಿಗೆ ಪೋಷಕಾಂಶಗಳನ್ನು ಒದಗಿಸುವ ಸಾಮರ್ಥ್ಯ ಹೊಂದಿರಬೇಕು. ಅವು ಯಾವುವೆಂದರೆ;
ಮಣ್ಣಿನ ತೇವಾಂಶ (Soil Moisture)
ವಿವಿಧ ಪೋಷಕಾಂಶಗಳು ಕರಗಲು ಮಣ್ಣಿನಲ್ಲಿ ನೀರಿನ ಅಂಶವಿರಬೇಕು. ಮಣ್ಣಿನಲ್ಲಿ ನೀರು ಅತೀ ಕಡಿಮೆಯಾದಲ್ಲಿ, ಪೋಷಕಾಂಶಗಳು ಕರಗಲು ಅಸಾಧ್ಯ. ನೀರು ಹೆಚ್ಚಿನ ಪ್ರಮಾಣದಲ್ಲಿದ್ದಲ್ಲಿ, ಪೋಷಕಾಂಶಗಳು ಹರಿದು ಹೊರಹೋಗುವ ಸಾಧ್ಯತೆಯೂ ಇದೆ. ಮಳೆ ಅಥವಾ ನೀರಾವರಿ ವ್ಯವಸ್ಥೆಯಿಂದ ಸಿಗುವ ನೀರು ಗಿಡಗಳ ಬೆಳವಣಿಗೆಗೆ ಸಹಾಯಕವಾಗಿರಬೇಕು. ಅಂದರೆ ಮಣ್ಣು ಹದವಾಗಿ ತೇವಾಂಶದಿಂದ ಹೊಂದಿರಬೇಕು.
ಮಣ್ಣಲ್ಲಿ ಗಾಳಿಯಾಡುವಿಕೆ (Soil Aeration)
ಮಣ್ಣು ಉತ್ತಮ ರಚನೆಯಿಂದಿರಬೇಕು. ಮಣ್ಣಿನ ಕಣದಲ್ಲಿ ಸೂಕ್ಷ್ಮ ರಂಧ್ರಗಳಿರಬೇಕು. ಮಣ್ಣಿನೊಳಗೆ ಕಾಲುವೆಗಳಿರಬೇಕು. ಇವುಗಳ ಮೂಲಕ ಗಾಳಿ (ಗಿಡದ ಬೇರುಗಳಿಗೆ ಗಾಳಿ ಬಹಳ ಮುಖ್ಯವಾಗಿ ಬೇಕು) ಮತ್ತು ನೀರು ಹರಿದಾಡುತ್ತಿರಬೇಕು. ಮಣ್ಣಿನಲ್ಲಿ ಆಮ್ಲಜನಕದ ಕೊರತೆಯಿದ್ದಲ್ಲಿ, ಗಿಡದ ಬೆಳವಣಿಗೆ ಕುಂಠಿತಗೊಳ್ಳುತ್ತವೆ ಹಾಗೂ ಮಣ್ಣಿನಲ್ಲಿ ವಾಸಿಸುವ ಅಸಂಖ್ಯಾತ ಸೂಕ್ಷ್ಮಾಣುಜೀವಿಗಳು ನಾಶವಾಗುತ್ತವೆ.
ಮಣ್ಣಿನಲ್ಲಿ ಚಲನಶೀಲತೆಯಿಲ್ಲದಿದ್ದಲ್ಲಿ, ಮಣ್ಣಿನ ರಾಸಾಯನಿಕ ರಚನೆಯೇ ಬದಲಾಗುತ್ತದೆ. ಜೊತೆಗೆ ಆಮ್ಲಜನಕದ ಕೊರತೆಯಿಂದ ಮಣ್ಣಿನಲ್ಲಿರುವ ಪೋಷಕಾಂಶಗಳು ಬೇರುಗಳಿಗೆ ಸಿಗುವ ಅವಕಾಶವೂ ಸಹ ಕಡಿಮೆ. ಜಿಗುಟು ಮಣ್ಣಿನ ರಚನೆ ಸಂಕುಚಿತವಿರುವುದರಿಂದ, ಪೋಷಕಾಂಶಗಳನ್ನು ಹಿಡಿದುಕೊಳ್ಳಲು ಕಷ್ಟ. ಅದ್ದರಿಂದ ಮಣ್ಣು ಜಿಗುಟು, ಮರಳು, ಸಾವಯವ ವಸ್ತುಗಳಿಂದ ಕೂಡಿರಬೇಕು.
ಮಣ್ಣಿನ ರಸಸಾರ (Soil PH)
ಮಣ್ಣಿನ ರಸಸಾರದ ಸ್ಥಿತಿ ಮಣ್ಣಿನ ರಾಸಾಯನಿಕ ರಚನೆಯ ಮೇಲೆ ಅಗಾಧ ಪರಿಣಾಮ ಬೀರುತ್ತದೆ. ಆಮ್ಲೀಯ ಅಥವಾ ಕ್ಷಾರೀಯ ಮಣ್ಣುಗಳಲ್ಲಿ ಪೋಷಕಾಂಶಗಳು ಬಿಡುಗಡೆಹೊಂದದೆ ಬಂಧಿಯಾಗುತ್ತವೆ. ಕೃಷಿಗೆ ಮಣ್ಣಿನ ರಸಸಾರ 6 ರಿಂದ 8 ಪ್ರಮಾಣವಿದ್ದಲ್ಲಿ ಯೋಗ್ಯ.
ಸೂಕ್ಷ್ಮಾಣುಜೀವಿಗಳು (Soil Microbes)
ಮಣ್ಣಿಗೆ ಸೇರಿಸಿದ ಸಾವಯವ ವಸ್ತುಗಳನ್ನು ಕೊಳೆಯಿಸಿ, ಅದರಲ್ಲಿರುವ ಪೋಷಕಾಂಶಗಳು ಮಣ್ಣಿನಲ್ಲಿ ಸೇರುವಂತೆ ಮಾಡುವುದೇ ಸೂಕ್ಷ್ಮಾಣುಜೀವಿಗಳ ಕೆಲಸ. ಈ ಕೊಳೆಯುವಿಕೆ ಪ್ರಕ್ರಿಯೆಯಲ್ಲಿ ಸೂಕ್ಷ್ಮಾಣುಜೀವಿಗಳು ಕೆಲವು ರೀತಿಯ ಆಮ್ಲವನ್ನು (Organic Acid) ಬಿಡುಗಡೆ ಮಾಡುತ್ತದೆ. ಈ ಆಮ್ಲ  ಮಣ್ಣಿನ ಕೆಳಪದರದಲ್ಲಿರುವ ಬಂಡೆಗಳನ್ನು ಹಾಗೂ ಖನಿಜಯುಕ್ತ ವಸ್ತುಗಳನ್ನು ಕರಗಿಸುತ್ತದೆ.
ಇವುಗಳ ಮೂಲಕ ಮಣ್ಣಿನ ರಾಸಾಯನಿಕ ಸ್ಥಿತಿ ಬದಲಾಗುತ್ತದೆ. ಮಣ್ಣಿನ ಸ್ಥಿತಿ ಚೆನ್ನಾಗಿದ್ದಲ್ಲಿ, ಬಂಧಿಯಾಗಿ ಗಿಡದ ಬೇರುಗಳಿಗೆ ಸಿಗದಂತಿರುವ ಬಹುತೇಕ ಪೋಷಕಾಂಶಗಳೂ ಸಹ ಈ ಸಾವಯವ ಆಮ್ಲದ ಕಾರಣದಿಂದ ಕರಗಿ ಬೇರುಗಳಿಗೆ ಸುಲಭವಾಗಿ ಸಿಗುತ್ತವೆ. ಕೆಲ ಸೂಕ್ಷ್ಮಾಣುಜೀವಿಗಳು ಇಲ್ಲವಾದರೆ ಮಾನವನಿಗೆ ತರಕಾರಿ ರೂಪದಲ್ಲಿರುವ ಪೋಷಕಾಂಶಗಳು ಗಿಡಗಳಿಗೆ ಸಿಗುವುದಿಲ್ಲ.
ಉಷ್ಣತೆ/ತಾಪಮಾನ (Soil Temperature)
ಮಣ್ಣಲ್ಲಿ ಉಷ್ಣತೆ ಹೆಚ್ಚಾದಲ್ಲಿ, ಅದು ಸೂಕ್ಷ್ಮಾಣುಜೀವಿಗಳ ಚಟುವಟಿಕೆಗಳಿಗೆ ಮಾರಕವಾಗುತ್ತದೆ ಹಾಗೂ ಪೋಷಕಾಂಶಗಳು ಗಿಡದ ಬೇರುಗಳಿಗೆ ಸಿಗುವುದು ಕಷ್ಟವಾಗುತ್ತದೆ. ಜಮೀನಿನಲ್ಲಿ ಮುಚ್ಚುಗೆಯಿಂದ ಮಣ್ಣಿ ಉಷ್ಣತೆಯನ್ನು ಕಡಿಮೆ ಮಾಡಬಹುದು.
ನೀರು ಹೀರುವ/ಹಿಡಿದಿಡುವ ಸಾಮರ್ಥ್ಯ (Soil Water holding capacity)
ಬಿದ್ದ ಮಳೆ ನೀರು ಅಥವಾ ನೀರಾವರಿ ವ್ಯವಸ್ಥೆಯಲ್ಲಿ ಹಾಯಿಸಿದ ನೀರು ಮಣ್ಣಿನ ಮೇಲೆಯೇ ನಿಂತಿರದೇ ಮಣ್ಣಿನೊಳಗೆ ಇಳಿಯುತ್ತಿರಬೇಕು. ಅಂದರೆ, ನೀರನ್ನು ಹಿಡಿದಿಡುವ ಸಾಮರ್ಥ್ಯ ಮಣ್ಣಿಗೆ ಇರಬೇಕು. ಗಿಡಗಳ ಬೇರುಗಳು ಆಳವಾಗಿ ಬೆಳೆದು ನೀರನ್ನು ಹೀರುವಂತಿರಬೇಕು.
ಮೇಲ್ಮಣ್ಣು (Top Soil)
ಭೂಮಿಯೊಳಗಿನ ಗಟ್ಟಿ ಪದರದ ಮೇಲ್ಭಾಗದ ಮಣ್ಣು ಸಸ್ಯಗಳ ಬೇರುಗಳು ಬೆಳೆಯಲು ಹಾಗೂ ತೇವಾಂಶ ಸಂಗ್ರಹಗೊಳ್ಳಲು ಅಗತ್ಯವಾದಷ್ಟು ದಪ್ಪಗಿರಬೇಕು.
ಮಣ್ಣಿನಲ್ಲಿ ಮೇಲೆ ಚರ್ಚಿಸಿದ ಗುಣಗಳಿದ್ದಲ್ಲಿ, ಅದರಲ್ಲಿರುವ ಪೋಷಕಾಂಶಗಳು ಗಿಡದ ಬೇರುಗಳಿಗೆ ಯಾವ ಅಡೆತಡೆಯಿಲ್ಲದಂತೆ ಸಿಗುತ್ತವೆ.
ಆದರೆ, ಇತ್ತೀಚೆಗೆ ಜಗತ್ತಿನ ವಿವಿಧೆಡೆ ಮಾಯವಾಗುತ್ತಿರುವ ಮೇಲ್ಮಣ್ಣಿನ ಪ್ರಮಾಣ ವರ್ಷದಿಂದ ವರ್ಷಕ್ಕೆ ಹೆಚ್ಚುತ್ತಿರುವುದು, ಅದರಿಂದಾಗಿ ಕೃಷಿಯ ಮೇಲಾಗುವ ಪರಿಣಾಮ ಮತ್ತು ಎದುರಾಗಬಹುದಾದ ಆಹಾರ ಬಿಕ್ಕಟ್ಟುಗಳ ಬಗ್ಗೆ ಜಾಗತಿಕ ಮಟ್ಟದಲ್ಲಿ ಚರ್ಚೆ- ಆತಂಕಗಳು ಹೆಚ್ಚುತ್ತಿವೆ. ಮುಂದಿನ  ಅರವತ್ತು ವರ್ಷದಲ್ಲಿ ಬ್ರಿಟನ್ನಿನ ಕೃಷಿಯ ಮೇಲ್ಮಣ್ಣು ಹಾಳಾಗುತ್ತದೆ ಎಂಬ ವರದಿ ಇತ್ತೀಚಿಗೆ ಬಿಡುಗಡೆಯಾಗಿದೆ. ಈಗಾಗಲೇ ಬ್ರೀಟನ್ ಶೇ.40ರಷ್ಟು ಆಹಾರವನ್ನು ಬೇರೆ ದೇಶಗಳಿಂದ ಆಮದು ಮಾಡಿಕೊಳ್ಳುತ್ತಿದೆ. ಹಾಗಾದರೆ ಮುಂದಿನ ಅರವತ್ತು ವರ್ಷಗಳ ನಂತರ ಪರಿಸ್ಥಿತಿ ಊಹಿಸಿಕೊಳ್ಳಿ. ಆಹಾರ ವಸ್ತುಗಳ ಬೆಲೆ ಗಗನಮುಖಿಯಾಗಿರುತ್ತದೆ.
ಕೃಷಿಯ ಮೇಲ್ಮಣ್ಣು ಕಣ್ಮರೆಯಾಗುವುದಕ್ಕೆ ಅನೇಕ ಕಾರಣಗಳಿವೆ. ಮುಖ್ಯವಾಗಿ ಅತಿಯಾದ ಮಣ್ಣಿನ ಬಳಕೆ, ರಾಸಾಯನಿಕ ಕೃಷಿಯಿಂದ ಮೇಲ್ಮಣ್ಣು ಹಾಳಾಗಿದೆ ಎಂದು ಇತ್ತೀಚೆಗೆ ಆಸ್ಷ್ರೇಲಿಯಾದಲ್ಲಿ ನಡೆದ ವಿಜ್ಗಾನಿಗಳ ಸಮ್ಮೇಳನದಲ್ಲಿ ಕಳವಳ ವ್ಯಕ್ತವಾಗಿದೆ.
ಇದರ ಜೋತೆಗೆ ಹೇಳಲಾದ ಸಂಗತಿಗಳು…
· ಪ್ರತಿ ವರ್ಷ ಸರಿ ಸುಮಾರು 75 ಬಿಲಿಯನ್ ಟನ್ ಮೇಲ್ಮಣ್ಣು ಕೃಷಿ ಭೂಮಿಯಿಂದ ಕೊಚ್ಚಿ ಹೋಗುತ್ತದೆ.
· ಬ್ರಿಟನ್ನಿನ ಕೃಷಿ ಜಮೀನಿನ ಮೇಲ್ಮಣ್ಣು ಮುಂದಿನ 60 ವರ್ಷಗಳಲ್ಲಿ ಹಾಳಾಗುತ್ತದೆ ಮತ್ತು ಯುರೋಪ್ ಖಂಡದಲ್ಲಿ ಸರಾಸರಿ ಮುಂದಿನ 100 ವರ್ಷದಲ್ಲಿ ಕೃಷಿಯ ಮೇಲ್ಮಣ್ಣು  ಮಾಯವಾಗುತ್ತದೆ.
· ಸಿಡ್ನಿ ವಿಶ್ವವಿದ್ಯಾಲಯ ನಡೆಸಿದ ಅಧ್ಯಯನದ ಪ್ರಕಾರ ನೈಸರ್ಗಿಕ ಕ್ರಿಯೆ ಮೂಲಕ ಕೃಷಿಯ ಮೇಲ್ಮಣ್ಣು ಉತ್ಪತ್ತಿಯಾಗುವುದಕ್ಕಿಂತ ಶೇ.57ರಷ್ಟು ಬೇಗ ಕೃಷಿಯ ಮೇಲ್ಮಣ್ಣು ಮಾಯವಾಗುತ್ತದೆ.
· ಅದೇ ತರಹ ಯುರೋಪಿನಲ್ಲಿ ಶೇ.17 ರಷ್ಟು, ಅಮೇರಿಕಾದಲ್ಲಿ ಶೇ.10ರಷ್ಟು ಕೃಷಿಯ ಮೇಲ್ಮಣ್ಣು ಮಾಯವಾಗುತ್ತದೆ.
· ಅಧ್ಯಯನದ ಪ್ರಕಾರ ಮಣ್ಣು ಇಂಗಾಲವನ್ನು ಹಿಡಿದಿಟ್ಟುಕೊಂಡಿರುತ್ತದೆ, ಮಣ್ಣನ್ನು ಉಳುಮೆ ಅಥವಾ ಅಗೆದರೆ ಇಂಗಾಲ ಪರಿಸರಕ್ಕೆ ಸೇರುತ್ತದೆ. ಮಣ್ಣು ಉಳುಮೆ ಮಾಡುವುದರಿಂದ ಹವಾಮಾನ ಬದಲಾವಣೆ ಪರಿಣಾಮ ಎದುರಿಸಬೇಕಾಗುತ್ತದೆ.
· 2008ರಲ್ಲಿ ಯುರೋಪ್ ದೇಶವು 1920 ಬಿಲಿಯನ್ ರೂಪಾಯಿಯಷ್ಟು ಆಹಾರವನ್ನು ಆಮುದು ಮಾಡಿಕೊಂಡಿದೆ.
· ಒಂದು ಅಂದಾಜಿನ ಪ್ರಕಾರ ಪ್ರಪಂಚದ ಜನಸಂಖ್ಯೆ 2050 ರ ಇಸ್ವಿಗೆ 9 ಬಿಲಿಯನ್ ಮುಟ್ಟಬಹುದು ಎಂದು ಹೇಳಲಾಗಿದೆ, ಇದೇ ರೀತಿ ಕೃಷಿಯ ಮೆಕ್ಕಲು ಮಣ್ಣು ಮಾಯವಾದರೆ ಅಷ್ಟು ಹೂಟ್ಟೆಗಳಿಗೆ ಊಟ ಎಲ್ಲಿಂದ ತರುವುದು?!
 ಭಾರತ ಮಣ್ಣಿನ ಸ್ಥಿತಿಗತಿ
ರೈತರ ಒಂದು ಸಭೆಯಲ್ಲಿ ಇತ್ತೀಚೆಗೆ ಸಾವಯವ ಕೃಷಿ ಬಗ್ಗೆ ಮಾತನಾಡುತ್ತಿದ್ದಾಗ ಹಿರಿಯರೊಬ್ಬರಿಗೆ ಇವತ್ತಿನ ರೈತರ ಸ್ಥಿತಿಗೆ ಮಣ್ಣು ಫಲವತ್ತತೆ ಕಳೆದುಕೊಂಡಿರುವುದೇ ಹೇಗೆ ಕಾರಣ ವಿವರಿಸಿ ಎಂದೆ. “ರೈತರಿಗೆ ಎಷ್ಟೆ ನಷ್ಟವಾದರೂ ಬೆಳೆಯುವ ಛಲ ಬಿಡುವುದಿಲ್ಲ. ಮತ್ತೆ- ಮತ್ತೆ ಪ್ರಯತ್ನಿಸುತ್ತಾನೆ. ಮನೆಗೆ ಹತ್ತಾರು ಜನ ಬಂದರೂ ಹೆದರದ ರೈತ ಈಗ ಹೆದರುತ್ತಿದ್ದಾನೆ. ಅವನು ಮಣ್ಣಿನ ಮೇಲೆ ನಂಬಿಕೆ ಕಳೆದುಕೊಂಡಿದ್ದಾನೆ. ಮತ್ತೆ ಬೀಜ ಹಾಕಿದರೆ ಬೆಳೆಯಬಲ್ಲೆ ಎಂಬ ನಂಬಿಕೆ ಕಳೆದುಕೊಂಡಿದ್ದಾನೆ. ಇದರಿಂದ ಆತ್ಮಹತ್ಯೆ ಕಡೆಗೆ ಯೋಚಿಸುತ್ತಿದ್ದಾನೆ” ಎಂದರು. ಆ ಹಿರಿಯರ ಮಾತು ನಿಜಕ್ಕೂ ಸತ್ಯ ಎಂದು ಅಂದು ಎಲ್ಲರೂ ತಲೆದೂಗಿದ್ದರು.
ಭಾರತದಲ್ಲೂ ಕೃಷಿಯ ಮೇಲ್ಮಣ್ಣು ಕೊಚ್ಚಿ ನದಿ/ ಸಮುದ್ರ ಸೇರುತ್ತಿದೆ. ಪ್ರತಿ ವರ್ಷ 4.7 ಬಿಲಿಯನ್ ಟನ್ನಷ್ಟು ಕೃಷಿಯ ಮೇಲ್ಮಣ್ಣು ಹರಿದು ಹೋಗುತ್ತಿದೆ. ಮೇಲ್ಮಣ್ಣು ಸೆವೆತದಿಂದ ಭೂಮಿ ಬರಡಾಗುತ್ತಿದೆ. ಕೃಷಿಯ ಮೇಲ್ಮಣ್ಣು ಸೆವೆತದಿಂದ 1,65,000 ಎಕರೆ ಭೂಮಿ ಬರಡಾಗಿದೆ. ಇದಕ್ಕಿಂತ ಕೆಟ್ಟ ವಿಚಾರ ಒಂದಿದೆ. ಭಾರತದಲ್ಲಿ ಹೆಚ್ಚು ಬರಡು ಭೂಮಿ ಹೊಂದಿರುವುದು ಕರ್ನಾಟಕ ರಾಜ್ಯ.
ಇದು ಕೇಳಲು ಬೇಸರವಾದರೂ ಸತ್ಯ ಸಂಗತಿ. ಅನೇಕ ರೈತರ ಆತ್ಮಹತ್ಯೆಗಳನ್ನು ಅವಲೋಕನ ಮಾಡಿದಾಗ, ಮುಖ್ಯವಾಗಿ ಮಣ್ಣು ತನ್ನ ಫಲವತ್ತತೆಯನ್ನು ಕಳೆದುಕೊಂಡಿದೆ. ಬಹಳಷ್ಟು ಕಡೆ ಕೃಷಿ ಭೂಮಿ ಬೇರೆ- ಬೇರೆ ಕಾರಣಗಳಿಂದಾಗಿ ಕೃಷಿಕರ ಕೈತಪ್ಪಿ ಹೋಗುತ್ತಿದೆ. ಬೃಹತ್ ಅಣೆಕಟ್ಟು, ಜಲವಿದ್ಯುತ್ ಯೋಜನೆ, ಗಣಿಗಾರಿಕೆ, ಕೈಗಾರಿಕೆಗಳಿಂದ ಹಿಡಿದು ಇಟ್ಟಿಗೆ ತಯಾರಿಕೆ ಉದ್ಯಮದ ವರೆಗೆ ಕೃಷಿ ಭೂಮಿಯನ್ನು ಆಪೋಷಣಗೈಯುತ್ತಿವೆ. ಅತ್ಯಂತ ಶಕ್ತಿಯುತ ಮತ್ತು ಕಸುವುಯುಕ್ತ ಕಪ್ಪು ಮಣ್ಣಿನ ಕರುನಾಡಿನಲ್ಲೇ ಕೃಷಿ ಮೇಲ್ಮಣ್ಣಿನ ಸ್ಥಿತಿ ಹೀಗಿದ್ದರೆ ಇನ್ನು ಜಗತ್ತಿನ ಕೈಗಾರಿಕೆ ಮತ್ತು ಉದ್ಯಮಗಳ ಆಡುಂಬೊಲಗಳಾದ ನಾಡುಗಳ ಸ್ಥಿತಿ ಏನಾಗಿರಬಹುದು ಊಹಿಸಿ!
ನದಿ, ಜಲಾಯಶಗಳ ಸಂಗ್ರಹಣಾ ಮಟ್ಟ ದಿನೇ- ದಿನೆ ಕುಸಿಯುತ್ತಿದೆ. ಕೃಷಿ ಯೋಗ್ಯ ಉತ್ಕೃಷ್ಟ ಮಣ್ಣು ಹರಿದು ನದಿಗೆ ಸೇರುತ್ತಿದೆ. ರೈತರ ಸಾಂಪ್ರದಾಯಿಕ ಮಣ್ಣು ಸಂರಕ್ಷಣಾ ಕ್ರಮಗಳು ಕಣ್ಣರೆಯಾಗುತ್ತಿವೆ. ಪ್ರತಿಯೊಂದಕ್ಕೂ ಸರ್ಕಾರದ ಕಡೆಗೆ ಮುಖ ಮಾಡುತ್ತಿದ್ದೇವೆ. ಆಧುನೀಕತೆ ಹೆಸರಿನಲ್ಲಿ ಮಣ್ಣನ್ನು ಕಡೆಗಣಿಸುತ್ತಿದ್ದೇವೆ. ‘ನಗರೀಕರಣದ ಓಟದಲ್ಲಿ ಕಾಡುಗಳು ಮರೆಮಾಚುತ್ತಿವೆ, ಮರುಭೂಮಿಗಳು ನಾಗರೀಕತೆಯನ್ನು ಹಿಂಬಾಲಿಸುತ್ಖತಿವೆ’. ಕಾಡುಗಳು ಕಣ್ಮರೆಯೊಂದಿಗೆ ಮಣ್ಣು ಸಹ ಮಾಯವಾಗುತ್ತಿದೆ.
ಮುಂದಿನ ಮಾರ್ಗಗಳು
· ಕೃಷಿ ನೆಲವನ್ನು ಕಡಿಮೆ ಉಳುಮೆ ಅಥವಾ ಉಳುಮೆ ಮಾಡಲೇಬಾರದು. ಭೂಮಿಯನ್ನು ಸದಾ ಸಾವಯವ ವಸ್ತುಗಳಿಂದ ಮುಚ್ಚಿರಬೇಕು.
· ವರ್ಷದಲ್ಲಿ ಕೆಲ ತಿಂಗಳ ಕಾಲ ಭೂಮಿಯನ್ನು ಉಳುಮೆ ಮಾಡಬಾರದು, ಅಂದರೆ ಕೆಲ ಸಮಯ ಭೂಮಿಗೆ ಬಿಡುವು ಕೊಡಬೇಕು.
· ಸಾವಯವ ಅಥವಾ ಸುಸ್ಥಿರ ಕೃಷಿ ವಿಧಾನಗಳಿಂದ ಕೃಷಿಯ ಮೇಲ್ಮಣ್ಣನ್ನು ಕಾಪಾಡಿಕೊಳ್ಳಬಹುದು.
· ಜಲಾನಯನ ಪ್ರದೇಶಗಳಲ್ಲಿ ಕಟ್ಟುನಿಟ್ಟಾದ ಮಣ್ಣು ಸಂರಕ್ಷಣಾ ನೀತಿಗಳನ್ನು ಅಳವಡಿಸಿಕೊಂಡು ಕೃಷಿಯ ಮೇಲ್ಮಣ್ಣು ಕಾಪಾಡಿಕೊಳ್ಳಬಹುದು.
 
ಬಿತ್ತಿದಂತೆ ಬೆಳೆ, ಬೀಜದಂತೆ ಫಲ
‘ಬಿತ್ತಿದಂತೆ ಬೆಳೆ- ನೂಲಿನಂತೆ ಸೀರೆ’ ಎಂಬ ನಾಣ್ಣುಡಿ ಗ್ರಾಮೀಣ ಪ್ರದೇಶದಲ್ಲಿ ಚಾಲ್ತಿಯಲ್ಲಿದೆ. ಅದೇ ಮಾತನ್ನು ಬೀಜದಂತೆ ಬೆಳೆ ಎಂದೂ ಹೇಳಬಹುದು. ಉತ್ತಮ ದರ್ಜೆಯ ಬೀಜ ಮತ್ತು ಬಿತ್ತನೆ ಸಾಮಗ್ರಿಯನ್ನು ಬಳಸುವುದರಿಂದ ಉತ್ತಮ ಪ್ರತಿಫಲ ಸಾಧ್ಯವಾಗುತ್ತದೆ. ಪ್ರಕೃತಿಯಲ್ಲಿನ ಎಲ್ಲಾ ಜೀವಜಂತುಗಳೂ ತಮ್ಮ ಪೀಳಿಗೆಯನ್ನು ಮುಂದುವರಿಸಲು ಬೀಜದ ಸದೃಢತೆಗೆ ಇನ್ನಿಲ್ಲದ ಪ್ರಯತ್ನ ನಡೆಸುತ್ತಲೇ ಇರುತ್ತವೆ. ತಲೆಮಾರಿನ ಮುಂದುವರಿಕೆಗೆ ಬೀಜವೇ ಮೂಲ.
ಹಾಗೇ ಕೃಷಿಯಲ್ಲಿ ಕೂಡ ರೈತನಿಗೆ ಮೂಲಾಧಾರ ಬೀಜವೇ. ಆದ್ದರಿಂದಲೇ ಆತ ಉತ್ತಮ ಮತ್ತು ವರ್ಷಗಳಿಂದ ದೃಢಪಟ್ಟ ತಳಿಗಳ ಬೀಜಗಳ ಜತನಕ್ಕೆ ನಿರಂತರ ಪ್ರಯತ್ನಿಸುತ್ತಾನೆ. ಬೀಜ ಉಳಿವಿಗಾಗಿ ಹಲವಾರು ರೀತಿಯಲ್ಲಿ ಹೋರಾಟ ಮಾಡುತ್ತಾನೆ. ಇತ್ತೀಚಿನ ಬಿ.ಟಿ ಬದನೆ ವಿರುದ್ಧ ಬೀದಿಗಿಳಿದ ರೈತರ ಹೋರಾಟ, ಹಲವು ಕಡೆ ನಡೆಯುವ ಕಳಪೆ ಬೀಜದ ವಿರುದ್ಧದ ಹೋರಾಟ,… ಇವೆಲ್ಲವೂ ಬೀಜ ಉಳಿಸಿಕೊಳ್ಳುವ ತಂತ್ರಗಳೇ.
ಬಿತ್ತನೆ ಸಾಮಗ್ರಿ ಎಂದರೆ ಬೀಜವಾಗಬಹುದು, ಇಲ್ಲವೇ ಬಿತ್ತನೆಗೆ ಬಳಸುವ ಸಸ್ಯದ ಇತರೆ ಭಾಗಗಳಾಗಿರಬಹುದು. ತರಕಾರಿ ಮತ್ತು ಹಣ್ಣಿನ ಗಿಡಗಳನ್ನು ಬೀಜ, ಬೇರು, ಕಾಂಡ, ಗೆಡ್ಡೆ, ಗೆಣ್ಣು, ಹಂಬು ತುಂಡು, ಇಲಕುಗಳು, ಬೇರಿನ ತುಂಡು ಮುಂತಾದವುಗಳ ಮೂಲಕ ವೃದ್ಧಿ ಮಾಡಬಹುದು, ಬೀಜ ಪದ್ಧತಿಗೆ ಲಿಂಗ ಪದ್ಧತಿ ಎಂಬ ಹೆಸರು ಕೂಡ ಇದೆ. ಸಸ್ಯದ ಇತರ ಭಾಗಗಳನ್ನು ಬಳಸಿ ವೃದ್ಧಿಪಡಿಸುವುದಕ್ಕೆ ನಿರ್ಲಿಂಗ ಪದ್ಧತಿ ಎನ್ನುತ್ತೇವೆ.
ಉತ್ತಮ ಗುಣಮಟ್ಟದ, ಶ್ರೇಷ್ಠ ದರ್ಜೆಯ ಬೀಜವನ್ನು ಬಿತ್ತಬೇಕು, ಉತ್ತಮ ಬಿತ್ತನೆಯಿಂದ ಅರ್ಧ ಬೆಳೆ ಕೈಗೆ ಬಂದಂತೆ. ಉಳಿದ ಅರ್ಧ ಬೆಳೆ ಪೌಷ್ಟಿಕ ಗೊಬ್ಬರ, ಸುಧಾರಿತ ಬೇಸಾಯ ಕ್ರಮ, ಸಸ್ಯ ಸಂರಕ್ಷಣೆ ಮುಂತಾದವುಗಳಿಂದ ಸಾಧ್ಯ. ಬೀಜ ಜೀವಂತವಿದ್ದು ಅನುಕೂಲಕರ ಪರಿಸ್ಥಿತಿಗಳಲ್ಲಿ ಬಿತ್ತಿದ ಕೂಡಲೇ ಮೊಳೆಯಬೇಕು. ಒಂದು ವೇಳೆ ಮೊಳೆಯದೇ ಇದ್ದರೆ, ಅವು ನಿರ್ಜೀವ ಬೀಜ ಅಥವಾ ಸತ್ತು ಹೋಗಿವೆ ಎಂದು ಅರ್ಥ. ಕೆಲವೊಮ್ಮೆ ಮೊಳೆಯುವಿಕೆ ವಿಳಂಬವಾಗುತ್ತದೆ. ಅದಕ್ಕೆ ಕಾರಣ, ಬೀಜ ಅಚೇತನಾವಸ್ಥೆಯಲ್ಲಿ ಇರುವುದು, ಇಲ್ಲವೆ ಅವುಗಳ ಶಾರೀರಿಕ ಕ್ರಿಯೆಗಳು ಇನ್ನೂ ಪೂರ್ಣಗೊಳ್ಳದಿರುವುದು. ಅಂತಹ ಪರಿಸ್ಥಿತಿಯನ್ನು ‘ಕೊಯ್ಲೋತ್ತರ ಪರ್ವಗೊಳ್ಳುವಿಕೆ’ ಎನ್ನುತ್ತಾರೆ.

ಬೀಜ ಜೀವಂತಿಕೆಯ ಕುರುಹು
ಬೀಜವನ್ನು ನೀರಿಗೆ ಸುರಿದಾಗ ಗಟ್ಟಿ ಬೀಜ ತಳ ಸೇರಿ ಜೊಳ್ಳು- ಸೀಕಲು, ಹುಳು ತಿಂದ, ಹಾಳಾದ, ಅರೆ ಬಲಿತ ಬೀಜಗಳು ಮೇಲೆ ತೇಲುತ್ತವೆ. ನೀರನ್ನು ಬಸಿದು, ಗಟ್ಟಿ ಬೀಜಗಳನ್ನು ಬಿತ್ತನೆಗೆ ಬಳಸಬೇಕು. ನೀರಿನಿಂದ ಬೀಜಗಳನ್ನು ತೆಗೆದು ಅವುಗಳನ್ನು ಸ್ವಚ್ಛ ನೆಲದ ಮೇಲೆ, ಇಲ್ಲವೆ ಚಾಪೆಯ ಮೇಲೆ ತೆಳ್ಳಗೆ ನೆರಳಲ್ಲಿ ಹರಡಿ ಅನಂತರ ಬಿತ್ತಬೇಕು. ಸಾಮಾನ್ಯವಾಗಿ ಈ ಪದ್ಧತಿಯಿಂದ ಉತ್ತಮ ಗುಣಮಟ್ಟದ ಬೀಜಗಳನ್ನು ಬಿತ್ತನೆಗೆ ಬಳಸಬಹುದು. ನಂತರ ಗಟ್ಟಿ ಬೀಜಗಳನ್ನು ಚೆನ್ನಾಗಿ ಇದೆಯೋ ಇಲ್ಲವೋ ಎಂಬುವುದನ್ನು ಈ ಕೆಳಗಿನ ವಿಧಾನಗಳಿಂದ ಕಂಡುಕೊಳ್ಳಬಹುದು.
ಎಣಿಸಿದ ಬೀಜವನ್ನು ನೀರಿನಲ್ಲಿ ನೆನೆಸಿಟ್ಟಲ್ಲಿ ಅವು ಮೊಳೆಯುತ್ತವೆ. ಆಗ ಎಷ್ಟು ಬೀಜ ಮೊಳೆತಿವೆ ಎಷ್ಟು ಮೊಳೆತ್ತಿಲ್ಲ ಎಂಬುದನ್ನು ಎಣಿಸಿ ನೂರಕ್ಕೆ ಎಷ್ಟು ಮೊಳಕೆಯೊಡದಿವೆ ಎಂದು ಲೆಕ್ಕ ಮಾಡಲಾಗುತ್ತದೆ. ಬೀಜಗಳ ಮೇಲಿನ ಸಿಪ್ಪೆ ಬಿಡಿಸಿ ಭ್ರೂಣವನ್ನು ನೀರಿಗೆ ಹಾಕಿ ಇಟ್ಟಲ್ಲಿ ಅದು ಹಸಿರು ಬಣ್ಣ ತಾಳಿದರೆ ಅಂತಹ ಬೀಜಗಳು ಜೀವಂತವಿರುತ್ತವೆ.
ಜೀವಂತಿಕೆಯನ್ನು ಕೂಡಲೆ ತಿಳಿಯುವಲ್ಲಿ ಟಿಟಿಸಿ ಪರೀಕ್ಷೆಯನ್ನು ಅನುಸರಿಸುತ್ತಾರೆ. ಟ್ರೈಫಿನೈಲ್ ಟೆಟ್ರಜೋಲಿಯಂ ಕ್ಲೊರೈಡ್(ಟಿಟಿಸಿ) ಎಂಬ ರಾಸಾಯನಿಕ ವಸ್ತುವನ್ನು ನೀರಿಗೆ ಹಾಕಿ ಕರಗಿಸಿ ಆ ದ್ರಾವಣದಲ್ಲಿ ಬೀಜವನ್ನು ಇಟ್ಟಲ್ಲಿ; ಅವು ಕೆಂಬಣ್ಣಕ್ಕೆ ಮಾರ್ಪಟ್ಟರೆ ಆ ಬೀಜಗಳು ಜೀವಂತವಾಗಿವೆ ಎಂದರ್ಥ.
ಪ್ರಯೋಗಶಾಲೆಯಲ್ಲಿ ಬ್ಲಾಟಿಂಗ್ ಕಾಗದದ ಹಾಳೆಗಳ ಮೇಲೆ ನೀರಿನಲ್ಲಿ ತೊಯಿಸಿದ ಬೀಜವನ್ನು ಉದ್ದಕ್ಕೆ ಇಟ್ಟು ಸಾಗುವಳಿಯಂತೆ ಸುತ್ತಿಡುತ್ತಾರೆ. ಮೂರು- ನಾಲ್ಕು ದಿನಗಳ ನಂತರ ಸುರುಳಿಯನ್ನು ಬಿಡಿಸಿ ನೋಡಿ, ಬೀಜಗಳನ್ನು ಎಣಿಸಿ, ಶೇಕಡವಾರು ಮೊಳಕೆ ಪ್ರಮಾಣವನ್ನು ಕಂಡುಕೊಳ್ಳುತ್ತಾರೆ. ಗ್ರಾಮೀಣ ಪ್ರದೇಶಗಳಲ್ಲಿ ಅನುಭವಿ ಕುಟುಂಬದ ಹಿರಿಯರು, ಬಿತ್ತುವ ಮುಂಚೆ ಒಂದಿಷ್ಟು ಕಾಳು ಅಥವಾ ಬೀಜವನ್ನು ಹಳೆಯ ಗೋಣಿ ಚೀಲ ಅಥವಾ ಬಟ್ಟೆ ತುಂಡಿನಲ್ಲಿ ಸುತ್ತಿಟ್ಟು, ನೀರಿನಲ್ಲಿ ಅದ್ದಿ ತೇವ ಮಾಡುವ ರೂಢಿ ಇದೆ. ಅವು ಮೊಳೆತ ನಂತರ ಬೀಜ ನೋಡುತ್ತಾರೆ.
[image: https://kanaja.karnataka.gov.in/wp-content/uploads/2011/07/2-ed-300x200.jpg]
ಬೀಜ ಸಂಗ್ರಹ ಮತ್ತು ಸಂರಕ್ಷಣೆ
ಅನಾದಿ ಕಾಲದಿಂದಲೂ ರೈತ ತನಗೆ ಬೇಕಾದ ಬಿತ್ತನೆ ಬೀಜಗಳನ್ನು ಕಾಪಾಡಿಕೊಂಡು ಬಂದಿದ್ದಾನೆ. ಬೆಳೆ ಬಂದ ಸಮಯದಲ್ಲಿ ಉತ್ತಮ ಗುಣಮಟ್ಟದ ತೆನೆಗಳನ್ನ ಆಯ್ದು, ಬೇರೆ ಜಾಗದಲ್ಲಿ ಒಣಗಿಸಿ, ಕಾಳುಗಳನ್ನು ಬೇರ್ಪಡಿಸಿ ತನ್ನದೇ ಆದ ರೀತಿಯಲ್ಲಿ ಸಂಗ್ರಹಿಸಿಕೊಳ್ಳುತ್ತಾನೆ. ಅವುಗಳಲ್ಲಿ ಕೆಲವು ವಿಧಾನಗಳನ್ನು ಈಗ ತಿಳಿಯೋಣ;
ಕೆಂಮಣ್ಣು ಹಚ್ಚುವುದು- ಕೆಂಮಣ್ಣಿಗೆ ಸ್ವಲ್ಪ ನೀರು ಹಾಕಿ ರಾಡಿ ತರಹ ಮಾಡಿಕೊಂಡು, ಬಿತ್ತನೆಗೆ ತೆಗೆದಿಟ್ಟ ನಾಟಿ ಬೀಜಗಳನ್ನ ಸುರಿದು ಚೆನ್ನಾಗಿ ಎಲ್ಲಾ ಬೀಜಗಳಿಗೆ ಮಣ್ಣು ತಲಗುವಂತೆ ಹಚ್ಚಿ ಸ್ವಲ್ಪ ಹೊತ್ತು ನೆರಳಲ್ಲಿ ಒಣಗಿಸಿ ನಂತರ ಮೂಡೆಯಲ್ಲಿ ಅಥವಾ ಸೆಣಬಿನ ಚೀಲದಲ್ಲಿ ಕಟ್ಟಿ ಇಡಬಹುದು. ಇದರಿಂದ ಬೀಜ ತಿನ್ನುವ ಕೀಟಗಳಿಗೆ ಮಣ್ಣು ರಕ್ಷಾ ಕವಚದಂತೆ ಇರುತ್ತದೆ ಮತ್ತು ಕೀಟಗಳ ಉಸಿರಾಟಕ್ಕೆ ತೊಂದರೆ ಉಂಟಾಗುತ್ತದೆ.
ಹರಳು(ಔಡಲ) ಅಥವಾ ಬೇವಿನ ಎಣ್ಣೆ ಹಚ್ಚುವುದು- ಬಿತ್ತನೆಗೆ ತೆಗೆದಿಟ್ಟ ನಾಟಿ ಬೀಜಗಳ ಮೇಲೆ ಔಡಲ ಎಣ್ಣೆಯನ್ನು ಚೆನ್ನಾಗಿ ಸುರಿದು, ಎಲ್ಲಾ ಬೀಜಗಳಿಗೆ ತಗಲುವಂತೆ ಹಚ್ಚಬೇಕು. ನಂತರ ನೆರಳಲ್ಲಿ ಒಣಗಿಸಿ ಮೂಡೆಯಲ್ಲಿ ಕಟ್ಟಬಹುದು. ಎಣ್ಣೆಯ ವಾಸನೆಗೆ ಕೀಟಗಳು ಹತ್ತಿರ ಬರುವುದಿಲ್ಲ ಮತ್ತು ಕೀಟಗಳ ಸಂತತಿಯನ್ನು ಕೂಡ ಈ ವಾತಾವರಣ ನಿಯಂತ್ರಿಸುತ್ತದೆ.
ಒಣಗಿದ ಮೆಣಸಿನ ಹಣ್ಣು ಅಥವಾ ಬೇವಿನ ಎಲೆ- ಬಿತ್ತನೆಗೆ ತೆಗೆದಿಟ್ಟ ನಾಟಿ ಬೀಜಗಳ ಮೇಲೆ ಮೆಣಸಿನ ಹಣ್ಣು ಅಥವಾ ಒಣಗಿದ ಬೇವಿನ ಎಲೆಯನ್ನ ಒಳಗಡೆಯಿಟ್ಟು ಮೂಡೆಯನ್ನ ಕಟ್ಟಬೇಕು. ಆಗ ಅದರ ವಾಸನೆಗೆ ಕೀಟಗಳು ಹತ್ತಿರ ಬರುವುದಿಲ್ಲ ಮತ್ತು ಕೀಟಗಳ ಸಂತತಿ ಕೂಡ ನಿಯಂತ್ರಣದಲ್ಲಿರುತ್ತದೆ.
ಬೀಜೋಪಚಾರ
ಬಿತ್ತನೆಗೆ ಮುನ್ನ ಬಿತ್ತನೆ ಬೀಜಗಳನ್ನು ನೀರಿನಲ್ಲಿ ನೆನೆಸಿದಲ್ಲಿ, ಮೊಳಕೆಯೊಡೆಯುವ ಶೇಕಡವಾರು ಪ್ರಮಾಣ ಹೆಚ್ಚಾಗುತ್ತದೆ. ಬಿತ್ತನೆ ಬೀಜಗಳನ್ನು ಎಷ್ಟು ಸಮಯ ನೆನೆಸಬೇಕು ಎನ್ನುವುದು ಬಿತ್ತನೆ ಬೀಜದ ಕವಚದ ಗುಣವನ್ನು ಅವಲಂಬಿಸಿದೆ. ಬಿತ್ತನೆ ಬೀಜಗಳನ್ನು ಕಾಂಪೋಸ್ಟ್ ಮಿಶ್ರಣ ಅಥವಾ ಹಸುವಿನ ಗಂಜಲದಲ್ಲಿ ನೆನೆಸಿ ರೋಗ ನಿರೋಧಕ ಶಕ್ತಿ ಹೊಂದುವಂತೆ ಮಾಡಬಹುದು. ಜೋಳಕ್ಕೆ ಸಾಮಾನ್ಯವಾಗಿ ಕಾಡಿಗೆ ರೋಗ ಬರುತ್ತದೆ.

ಹೈಬ್ರಿಡ್ ಮತ್ತು ನಾಟಿ ಜೋಳದ ಬೀಜಕ್ಕೂ ಕಾಡಿಗೆ ರೋಗ ಬರುವುದುಂಟು. ಕಾಡಿಗೆ ರೋಗಕ್ಕೆ ನಾನಾ ತರಹದ ಕೀಟನಾಶಕಗಳನ್ನು ಬಳಸಿದರೂ ಕಾಡಿಗೆ ರೋಗ ಹತೋಟಿಗೆ ಬರುವುದಿಲ್ಲ. ಬಿಸಿಲ ನಾಡಿನಲ್ಲಿ ಜೋಳವನ್ನು ಬೆಳೆಯುತ್ತಾರೆ. ನಾನು ಹಲವಾರು ಸಾರಿ ರೈತರೊಂದಿಗೆ ಮಾತನಾಡುವಾಗ ಕಾಡಿಗೆ ರೋಗದ ಬಗ್ಗೆ ಕೇಳುತ್ತಿದ್ದೆ. ಬಹಳಷ್ಟು ರೈತರು ಕಾಡಿಗೆ ರೋಗವನ್ನು ನಿಯಂತ್ರಿಸುವಲ್ಲಿ ವಿಫಲವಾಗಿದ್ದರು. ಇದೇ ರೀತಿ ಹಾವೇರಿಯಲ್ಲಿ ಕೆಲಸ ಮಾಡುವಾಗ ಒಬ್ಬ ರೈತರಿಂದ ಉತ್ತರ ಸಿಕ್ಕಿತ್ತು. ಆ ರೈತನ ಪ್ರಯೋಗ ಬಹು ಸುಲಭ. ಬಿತ್ತನೆ ಬೀಜಗಳಿಗೆ ದತೂರ, ಮದುಗುಣಕಿ ಅಥವಾ ನಾಯಿಗಿಡದ ಎಲೆಯ ರಸವನ್ನು ಹಚ್ಚಿ ನೆರಳಲ್ಲಿ ಒಣಗಲು ಬಿಡುತ್ತಾರೆ. ಒಣಗಿದ ಬೀಜಗಳನ್ನು ನೇರವಾಗಿ ಬಿತ್ತನೆಗೆ ಬಳಸುತ್ತಾರೆ. ದತೂರ ಗಿಡವು ರಸ್ತೆ ಅಕ್ಕ- ಪಕ್ಕದಲ್ಲೂ ಬೆಳೆಯುವುದುಂಟು. ಕಾಯಿಯ ಮೇಲೆ ಮುಳ್ಳಿನಿಂದ ಅವರಿಸಿದೆ. ಸುಮಾರು ಒಂದು ಅಡಿಯಿಂದ ಮೂರು ಅಡಿವರಗೂ ಬೆಳೆಯುತ್ತದೆ. ಇದರ ಸಸ್ಯನಾಮ Datura mentel or Datura album.  ಕೇವಲ ಈ ಗಿಡದ ರಸದಿಂದ ಕಾಡಿಗೆ ರೋಗದಿಂದ ಮುಕ್ತಿ ಪಡೆಯಬಹುದು.
ಬೀಜಾಮೃತ- ತಯಾರಿಸಲು 5 ಕೆ.ಜಿ ಸಗಣಿ, 5 ಲೀ. ಗಂಜಲ, 1 ಲೀ. ಹಾಲು, 250 ಗ್ರಾಂ. ಸುಣ್ಣ, 50 ಲೀ. ನೀರು. ಇವೆಲ್ಲವನ್ನು ರಾತ್ರಿ ಒಟ್ಟುಗೂಡಿಸಿ ಬೆಳಿಗ್ಗೆ ಬಿತ್ತುವ ಸಮಯದಲ್ಲಿ ಎಲ್ಲಾ ಬೀಜಗಳನ್ನು ಬೀಜಾಮೃತದಲ್ಲಿ ಅದ್ದಿ ತೆಗೆದು ಬಿತ್ತುವುದು ಸೂಕ್ತ. ಒಂದು ನಿಮಿಷ ಅದ್ದಿದರೆ ಸಾಕು. ಬಿತ್ತನೆಗೆ ಸಸಿಗಳನ್ನು ಬಳಸುವುದಾದರೆ, ಬೇರನ್ನು ಅದ್ದಿ ತೆಗೆಯಬಹುದು. ಇದರಿಂದ ಬೀಜಕ್ಕೆ ತಗಲಿರುವ ರೋಗ ನಾಶವಾಗುತ್ತದೆ ಮತ್ತು ಯಾವುದೇ ಕೀಟಗಳ ಬಾಧೆ ಇರುವುದಿಲ್ಲ. ಈ ವಿಧಾನವನ್ನು ಬೀಜ ಹಾಗೂ ಬೇರು, ಕಾಂಡ, ಗೆಡ್ಡೆಗಳಿಗೂ ಬಳಸಬಹುದು.
ತಳಿ ಬಿತ್ತನೆ ಬೀಜಗಳಿಗೆ ಹಸುವಿನ ಹಾಲು ಮತ್ತು ನೀರನ್ನು 1:9 ಪ್ರಮಾಣದಲ್ಲಿ ಮಿಶ್ರಣ ಮಾಡಿಕೊಂಡಿರಬೇಕು. ಬಿತ್ತನೆ ಬೀಜಗಳ ಮೇಲೆ ಸಿಂಪಡಿಸಿ ನೆರಳಿನಲ್ಲಿ ಒಣಗಿಸುವುದು ಪ್ರಯೋಜನಕಾರಿ. ಇದರಿಂದ ಬೀಜದ ಭ್ರೂಣಕ್ಕೆ ಶಕ್ತಿ ಸಿಗುತ್ತದೆ. ಮೊಳೆಕೆ ಬರುವ ಸಾಧ್ಯತೆ ಅಧಿಕವಾಗುತ್ತದೆ. ಇದರಿಂದ ಯಾವುದೇ ರೋಗ ಅಥವಾ ಕೀಟ ಬಾಧೆ ತಡೆಯುವುದಕ್ಕೆ ಆಗುವುದಿಲ್ಲ.
ಹಸುವಿನ ಗಂಜಲದಲ್ಲಿ ಬೀಜೋಪಚಾರ ಮಾಡಿ ನಂತರ ನೆರಳಿನಲ್ಲಿ ಒಣಗಿಸುವುದು (100 ಕೆ.ಜಿ ಬಿತ್ತನೆ ಬೀಜಗಳಿಗೆ 1 ರಿಂದ 2 ಲೀಟರ್ ಹಸುವಿನ ಗಂಜಲ ಬೇಕಾಗುತ್ತದೆ). ಸುಮಾರು 1 ಲೀಟರ್ ಹಸುವಿನ ಗಂಜಲಕ್ಕೆ 10 ಲೀಟರ್ ನೀರು ಬೆರಸಬೇಕು. ಬಿತ್ತನೆಗೆ ತೆಗೆದಿಟ್ಟ ಬೀಜಗಳನ್ನು ಬಟ್ಟೆಯಲ್ಲಿ ಕಟ್ಟಿ ಮಿಶ್ರಣದಲ್ಲಿ 10ರಿಂದ 15 ನಿಮಿಷ ಕಾಲ ನೆನೆಸಬೇಕು. ಅದ್ದಿ ತೆಗೆದ ನಂತರ ಬೀಜಗಳನ್ನು ಎರಡರಿಂದ ಮೂರು ಬಾರಿ ನೀರಿನಲ್ಲಿ ತೊಳೆದು ನೆರಳಲ್ಲಿ ಒಣಗಿಸಬೇಕು. ಈ ಬೀಜೋಪಚಾರದಿಂದ ಮಣ್ಣಿನಿಂದ ಹರಡುವ ಹಲವು ರೋಗಗಳಿಂದ ಮುಕ್ತಿ ಪಡೆಯಬಹುದು. ಯಾವುದೇ ಕಾರಣಕ್ಕೂ ಮಿಶ್ರಣದಲ್ಲಿ ಅದ್ದಿದ ಮೇಲೆ ನೀರಿನಲ್ಲಿ ತೊಳೆಯುವುದನ್ನು ಮರೆಯಬಾರದು.
ನೆನೆಸಲು ಬೇಕಾಗುವ ಕಾಲಾವಧಿ
ಭತ್ತ- 12 ಗಂಟೆ, ಮೆಕ್ಕೆಜೋಳ 24 ಗಂಟೆ, ಗೋಧಿ 7 ಗಂಟೆ, ನೆಲಗಡಲೆ 1-2 ಗಂಟೆಗಳ ಕಾಲ ನೀರಿನಲ್ಲಿ ನೆನೆಸಿ ನಂತರ ಬೀಜಗಳನ್ನು 4-5 ಗಂಟೆ ಕಾಲ ನೆರಳಿನಲ್ಲಿ ಒಣಗಿಸಬೇಕು. ಒಣಗಿದ ಬೀಜಗಳನ್ನು ತೆಗೆದು ಬಿತ್ತನೆಗೆ ಬಳಸಬೇಕು.

